
Sarajevo, 16.07.2019.
SAOPĆENJE ZA JAVNOST
Sud Bosne i Hercegovine odbio tužbu Uprave za indirektno oporezivanje BiH protiv Rješenja Agencije za zaštitu ličnih podataka u BiH

Sud Bosne i Hercegovine odbio je kao neosnovanu tužbu Uprave za indirektno oporezivanje BiH (u daljem tekstu: Uprava) kojom je traženo da se poništi Rješenje Agencije za zaštitu ličnih podataka u BiH, zaključivši da je Agencija postupila ispravno.
Naime, na osnovu informacije društva koje vrši prodaju loživog ulja da je isto kažnjeno od strane Uprave zbog toga što na IKUL obrascima za loživo ulje nisu navodili jedinstveni matični broj kupaca loživog ulja i brojeve njihovih ličnih karti, jer im kupci te podatke nisu željeli dati, Agencija je zatražila od Uprave da se izjasni o pravnom osnovu i svrsi vođenja evidencije, te obradi ličnih podataka u istoj, a naročito u odnosu na pravni osnov za evidentiranje jedinstvenog matičnog broja kupca ulja za loženje.

Utvrdivši povredu Zakona o zaštiti ličnih podataka, Agencija je Rješenjem zabranila Upravi da od pravnih lica, koje vrše prodaju loživog ulja iz skladišta, zahtijeva da u Evidenciji o prometu loživog ulja obrađuju jedinstveni matični broj i broj lične karte kupaca. Također, Upravi je Rješenjem naloženo da izvrši blokiranje i brisanje do sada prikupljenih jedinstvenih matičnih brojeva i brojeva ličnih karti kupaca iz Evidencije koja se vodi na IKUL obrascu, te da Uprava isto naloži pravnim licima koje prodaju loživog ulja vrše iz skladišta direktnom isporukom potrošaču.
Protiv navedenog Rješenja Uprava za indirektno oporezivanje blagovremeno je podnijela tužbu kojom je pokrenut upravni spor. 
Sud je ispitao pravilnost i zakonitost osporenog Rješenja, te u Presudi zauzeo stavove da je Agencija u obrazloženju pobijanog Rješenja dala valjane i jasne razloge svoje odluke, da u postupku nisu povrijeđena pravila postupka, te da je Agencija pravilno primijenila odredbe  materijalnog prava na konkretno utvrđeno činjenično stanje. 
Ovim putem Agencija apelira na rukovodioce javnih organa da se suzdrže od neosnovanih tužbi, nego da pažnju i kapacitete usmjere na zakonitu obradu ličnih podataka.

